
دلوں کی عقدہ کشائی کا وقت ہے کہ نہیں
یہ آدمی کی خدائی کا وقت ہے کہ نہیں
کہو ستارہ شناسو ،فلک کا حال کہو

رخوں سے پردہ کشائی کا وقت ہے کہ نہیں
ہوا کی نرم روی سے جواں ہوا ہے کوئی
فریب تنگ قبائی کا وقت ہے کہ نہیں
خلل پذیر ہوا ربط مہرو ماہ میں وقت

بتا یہ تجھ سے جدائی کا وقت ہے کہ نہیں
الگ سیاست درباں سے دل میں ہے اک بات

یہ وقت میری رسائی کا وقت ہے کہ نہیں
دلوں کو مرکز اسرار کر گئی جو نگہ

اسی نگہ کی گدائی کا وقت ہے کہ نہیں

٭٭٭
کتاب کا کیڑا
دِق تجھ سے کتابیں ہیں بہت ،کرمِ کتابی
تو دشمنِ  دزدیدہ ہے خاکی ہو کہ آبی
الفاظ کی کھیتی ہے فقط تیری چراگاہ

معنی کی زمیں تیرے سبک سایوں نے دابی
ہونے کو تیری اصل ہے صیّاد، کمیں گاہ

کہنے کو فقط تیری حقیقت ہے سرابی
تو نے تو ہر اک سمت لگائی ہیں سرنگیں
پارینہ ہو فرمان، کتابیں ہوں نصابی
بادامی ہو کاغذ تو مزا اور ہی کچھ ہے

لقمہ ہوا تحریر کا ہر مغز شتابی
کیا خوب ہے یہ مجلسِ اوراق کہن بھی
خاموش کتب خانوں کی دیمک تری لابی
گھن ساتھ ہی گیہوں کے ہے پستا ہوا دیکھا
برگشتہ ورق لا نہ سکا تجھ پہ خرابی
فردوسی و رومی کی کتابیں ہیں ہراساں

وہ قلعہ معنی ، ترا حملہ ہے جوابی
پردہ ہے خموشی تری آہنگِ فنا کی
بھونرا ہے فقط کنجِ گلستاں کا ربابی
تو چاٹ گیا دانشِ کہنہ کی فصیلیں
بنیادِ عمارت کو ہے ڈھانا تری ہابی
اعداد کے قالب میں ہے تو صفر کی طاقت

صفحات کے سوراخ کا بے نام حسابی
تاریخ کے اس سیل میں انسان نے پائی
ایک آدھ کوئی موج نفس وہ بھی حبابی
بکتے سرِ بازار ہیں مانندِ زغال آج

جو تازہ نفس ،خوابِ تغیر تھے شہابی
کھا جاتی ہے اک دن اسے سب گردِ زمانہ

مٹی کی وہ صحنک ہو کہ چینی کی رکابی
بدلی ہوئی دنیا میں، تغیر کا عمل ہے

تو کرمِ کتابی نہیں اک کرم خلل ہے

٭٭٭
یاد
اک یاد کبھی آ جاتی ہے

ننھے سے پرندوں کے دل میں چاقو سی لگے جب خاموشی
ڈسنے کو اندھیری رات بڑھے ، بیری ہو ، ہوا کی سرگوشی
اور بے سمجھے بوجھے لب پر ، فریاد ---- کبھی آ جاتی ہے

دل تم کو بھول چکا لیکن ---- اک یاد کبھی آ جاتی ہے

جب تیز ہوا کی آہٹ سے سویا ہوا بن جاگ اُٹھتا ہے

کھوئے ہوئے رشتے سلگا کر ، جب دردِ کہن جاگ اُٹھتا ہے

اور ویرانی دل کو کرنے آباد ---- کبھی آ جاتی ہے

دل تم کو بھول چکا لیکن --------- اک یاد کبھی آ جاتی ہے

راتوں کو راہ گزاروں پر سایوں کی جالی ٹوٹ چکے

اک شعلۂ عریاں کی لو سے صہبا کی پیالی ٹوٹ چکے

ایسے میں کہیں کچھ دل کی بھی ، روداد کبھی آ جاتی ہے

دل تم کو بھول چکا لیکن --------- اک یاد کبھی آ جاتی ہے

جب بندِ قبا سے بیگانہ راہوں میں آنچل اُڑتے ہیں
پُر پیچ گھنیری زلفوں سے خوشبو کے بادل اُڑتے ہیں
اور عشقِ جنوں پیشہ پہ کوئی اُفتاد کبھی آ جاتی ہے

دل تم کو بھول چکا لیکن ---------- اک یاد کبھی آ جاتی ہے

سینے میں کوئی انجان کسک محسوس سی پل پل ہوتی ہے

بادل کے دھوئیں سے دھڑکن جب کچھ دل کی بوجھل ہوتی ہے

اور دامِ جنوں میں عقلِ ستم ایجاد --------- کبھی آ جاتی ہے

دل تم کو بھول چکا لیکن -------- اک یاد کبھی آ جاتی ہے

یہ میرے دل کی ریت ہوئی
کیا جانیئے کیسی پیت ہوئی
کچھ وقت کے بکھرے ٹکڑوں کو جب تیز ہوا سلگاتی ہے

دل تم کو بھول چکا لیکن ------ ایک یاد کبھی آ جاتی ہے

٭٭٭
سمندر 
قُلزم نیلگوں تیرے گرداب !

رقص فرمائیں تیز تر ہو جائیں
اِک ذرا اور بے خبر ہو جائیں
موج پابندِ پیرہن کب ہے ؟ ؟

یہ کنارہ تیرا وطن کب ہے ؟

یہ کنارہ تیرا وطن کب ہے ؟

اک طفلِ شریر کے ماند

تو نے پہنچائی کشتیوں کو گزند

بھینچ کے مٹھیوں میں چھوڑ دیا
اِک کھلونا سمجھ کر توڑ دیا
کتنی پتواروں کے کھُلے بازو

جذب کرتے رہے تیری خوشبو

موج در موج تیری بے تابی
لم یزل بے کراں یہ بے خوابی
روحِ شام و سحر سنورتی رہی
تجھ سے سرگوشیاں سی کرتی رہی
گیت ملاحوں کے ، ہواؤں کے راگ

منزلوں کی حدیں ، سفر کا سہاگ

زہ کمانیں سی بال ، افشاں تیر
تیری آبی ہتھیلیوں کی لکیر
منتشر ہیں کہانیاں کیا کیا
وقت کی بے کرانیاں کیا کیا
قلزم نیلگوں تیرے گرداب
٭٭٭
کیا ہوئے، باد بیاباں کے پکارے ہوئے لوگ

چاک در چاک، گریباں کو سنوارے ہوئے لوگ

خوں ہوا دل، کہ پشیمان صداقت ہے وفا

خوش ہوا جی، کہ چلو آج تمہارے ہوئے لوگ

یہ بھی کیا رنگ ہے اے نرگس خواب آلودہ

شہر میں سب ترے جادو کے ہیں مارے ہوئے لوگ

خط معزولیِ ارباب ستم کھینچ گئے

یہ رسن بستہ صلیبوں سے اتارے ہوئے لوگ

وقت ہی وہ خط فاصل ہے کہ اے ہم نفسو

دور ہے موج بلا، اور کنارے ہوئے لوگ

اے حریفان غم گردش ایام، آؤ
ایک ہی غول کے ہم لوگ ہیں، ہارے ہوئے لوگ

ان کو اے نرم ہوا، خواب جنوں سے نہ جگا

رات مئے خانے کی آئے ہیں گزارے ہوئے لوگ
٭٭٭
تازہ ہوا بہار کی، دل کا ملال لے گئی
پائے جنوں سے حلقۂ گردش حال لے گئی
جرات شوق کے سوا، خلوتیان خاص کو

اک تیرے غم کی آگہی، تا بہ سوال لے گئی
شعلہ دل بجھا بجھا، خاک زباں اڑی اڑی
دشت ہزار دام سے ، موج خیال لے گئی
رات کی رات بوئے گل، کوزہ گل میں بس گئی
رنگ ہزار میکدہ، روح سفال لے گئی
تیز ہوا کی چاپ سے ، تیرہ بنوں میں لو اٹھی
روح تغیر جہاں، آگ سے فال لے گئی
نافۂ آہوئے تتار، زخم نمود کا شکار

دشت سے زندگی کی رو ، ایک مثال لے گئی
ہجر و وصال و نیک و بد، گردش صد ہزار و صد

تجھ کو کہاں کہاں مرے، سرو کمال لے گئی
نرم ہوا پہ یوں کھلے، کچھ تیرے پیرہن کے راز

سب ترے جسم ناز کے، راز وصال لے گئی
ماتم مرگ قیس کی، کس سے بنے گی داستاں

نوحۂ بے زباں کوئی، چشم غزال لے گئی

٭٭٭
کچھ کرم ہم گوشہ گیروں پر بھی فرمایا کرو

شہر میں آتے ہی رہتے ہو، ادھر آیا کرو

زندگی ہے دام اندر دام ، دل کی کیا بساط

اک گرفتار بلا کو لاکھ سمجھایا کرو

ہم سفر برحق، مگر اک جائے رشک غیر ہے

آدمی کمبخت کوئی معتبر لایا کرو

ساکنان شہر، میں ہی میکدہ کی جان ہوں

کچھ مرے حق میں دعائے خیر فرمایا کرو

دوزخ و جنت ہے آپ اپنی لب لعلیں کی آگ

نیک و بد کی بحث میں اس کو نہ الجھایا کرو

میں تو اس کافر کا ہو کر رہ گیا اے ہمدمو

تم تلاش آدمی میں دور تک جایا کرو

روح صد جاں دادگان ابر و باد آوارہ ہے

اس فضا میں شام سے پہلے ہی گھر آیا کرو
٭٭٭
سب پیچ و تاب شوق کے طوفان تھم گئے

وہ زلف کھل گئی، تو ہواؤں کے خم گئے

ساری فضا تھی وادیِ مجنوں کی خواب ناک

جو روشناس مرگ محبت تھے، کم گئے

وحشت سی ایک لالۂ خونیں کفن سے تھی
اب کے بہار آئی تو سمجھو کہ ہم گئے

اب جن کے غم کا تیرا تبسم ہے پردہ دار

آخر وہ کون تھے کہ بہ مژگان نم گئے

اے جادہ خرام مہ و مہر، دیکھنا
تیری طرف بھی آج ہوا کے قدم گئے

میں اور تیرے بند قبا کی حدیث عشق

نادیدہ خواب عشق کئی بے رقم گئے

ایسی کوئی خبر تو نہیں، ساکنان شہر

دریا محبتوں کے جو بہتے تھے، تھم گئے
٭٭٭
فراق سے بھی گئے ہم، وصال سے بھی گئے

سبک ہوئے ہیں تو عیشِ ملال سے بھی گئے

جو بت کدے میں تھے وہ صاحبانِ کشف و کمال

حرم میں آئے، تو کشف و کمال سے بھی گئے

اُسی نگاہ کی نرمی سے ڈگمگائے قدم

اُسی نگاہ کے تیور سنبھال سے بھی گئے

غمِ حیات و غمِ دوست کی کشاکش میں
ہم ایسے لوگ تو رنج و ملال سے بھی گئے

گل و ثمر کا تو رونا الگ رہا لیکن
یہ غم کہ فرقِ حرام و حلال سے بھی گئے

وہ لوگ، جن سے تری بزم میں تھے ہنگامے

گئے تو کیا تری بزمِ خیال سے بھی گئے؟

ہم ایسے کون تھے، لیکن قفس کی یہ دنیا
کہ پر شکستوں میں اپنی مثال سے بھی گئے

چراغِ بزم، ابھی جانِ انجمن، نہ بجھا

کہ یہ بجھا، تو ترے خد و خال سے بھی گئے
٭٭٭
ہزار وقت کے پرتو نظر میں ہوتے ہیں
ہم ایک حلقۂ وحشت اثر میں ہوتے ہیں
کبھی کبھی نگہِ آشنا کے افسانے

اُسی حدیثِ سرِ رہگزر میں ہوتے ہیں
وہی ہیں آج بھی اُس جسمِ نازنیں کے خطوط

جو شاخِ گل میں، جو موجِ گہر میں ہوتے ہیں
کھلا یہ دل پہ کہ تعمیرِ بام و در ہے فریب
بگولے قالبِ دیوار و در میں ہوتے ہیں
گزر رہا ہے، تو آنکھیں چُرا کے یوں نہ گزر

غلط بیاں بھی بہت رہگزر میں ہوتے ہیں
قفس وہی ہے جہاں رنجِ نو بہ نو اے دوست

نگاہ داریِ احساسِ پر میں ہوتے ہیں
سرشتِ گل ہی میں پنہاں ہیں سارے نقش و نگار

ہنر یہی تو کفِ کوزہ گر میں ہوتے ہیں
طلسمِ خوابِ زلیخا، و دامِ بردہ فروش

ہزار طرح کے قصے سفر میں ہوتے ہیں
٭٭٭
نرمی ہوا کی موجِ طرب خیز ابھی سے ہے

اے ہم صفیر، آتشِ گُل تیز ابھی سے ہے

اک تازہ تر سوادِ محبت میں لے چلی
وہ بُوئے پیرہن، کہ جنوں خیز ابھی سے ہے

اک خوابِ طائرانِ بہاراں ہے اُس کی آنکھ

تعبیرِ ابر و باد سے لبریز ابھی سے ہے

شب تاب ابھی سے اُس کی قباؤں کے رنگ ہیں
اک داستاں جبینِ گہر ریز ابھی سے ہے

گزری ہے ایک رو، مژہِ خواب ناک کی
دل میں لہو کا رنگ بہت تیز ابھی سے ہے

آئینہ لے کے گھوم گئی، عمرِ نو خرام

تازہ رُخی کا موڑ بلا خیز ابھی سے ہے

مبہم سے ایک خواب کی تعبیر کا ہے شوق

نیندوں میں بادلوں کا سفر تیز ابھی سے ہے

اک تازہ مہرِ لب سے جنوں مانگتا ہے عشق

جنبش لبوں کی سلسلہ آمیز ابھی سے ہے

شاید کہ محرمانہ بھی اٹھے تری نگاہ

ویسے تری نگاہ دل آویز ابھی سے ہے
٭٭٭
صلیب و دار کے قصے رقم ہوتے ہی رہتے ہیں
قلم کی جنبشوں پر سر قلم ہوتے ہی رہتے ہیں
یہ شاخِ گل ہے، آئینِ نمو سے آپ واقف ہے

سمجھتی ہے کہ موسم کے ستم ہوتے ہی رہتے ہیں
کبھی تیری، کبھی دستِ جنوں کی بات چلتی ہے

یہ افسانے تو زلفِ خم بہ خم ہوتے ہی رہتے ہیں
توجہ اُن کی اب اے ساکنانِ شہر تم پر ہے

ہم ایسوں پر بہت اُن کے کرم ہوتے ہی رہتے ہیں
ترے بندِ قبا سے رشتۂ انفاسِ دوراں تک

کچھ عقدے ناخنوں کو بھی بہم ہوتے ہی رہتے ہیں
ہجومِ لالہ و نسریں ہو یا لب ہائے شیریں ہوں

مری موجِ نفس سے تازہ دم ہوتے ہی رہتے ہیں
مرا چاکِ گریباں چاکِ دل سے ملنے والا ہے

مگر یہ حادثے بھی بیش و کم ہوتے ہی رہتے ہیں

٭٭٭
